
Rezime/Abstract

Glavni cilj ovog istraživanja je ispitati receptivni rječnik i kognitivno funkcionisanje osoba starije životne dobi sa:
verifikovanim moždanim udarom, demencijom, verifikovanim moždanim udarom i demencijom i odsustvom manifestnog
moždanog oboljenja. Uzorak je činilo 120 ispitanika starijih od 65 godina, smještenih u institucionalnom smještaju.
Analizirano je ukupno 26 varijabli koje su razvrstane u 3 grupe: anamnestičke varijable, varijable procjene receptivnog
rječnika i varijable kognitivne procjene. Za utvrđivanje anamnestičkih podataka o ispitanicima koristio se intervju sa
socijalnim radnicima, medicinskim sestrama i njegovateljicama, kao i uvid u medicinsku dokumentaciju. Za procjenu
kognitivnih sposobnosti korištena je Montrealska ljestvica kognitivne procjene (Montreal Cognitive Assessment, MoCA,
Nesreddine i sar., 2005). Za procjenu receptivnog rječnika korišten je Peabody slikovni test rječnika (PPVT-III-HR;
Kovačević i sur, 2009). Statistička obrada podataka obavljena je u programskom paketu SPSS 15.0, a podrazumijevala je
izračunavanje osnovnih statističkih parametara t-test, analizu varijance, diskriminativnu analizu, Personov koeficijent
korelacije i regresijsku analizu. Rezultati pokazuju da postoji statistički značajna razlika, na multivarijatnom nivou, između
osoba starije dobi sa moždanim udarom, demencijom, sa moždanim udarom i demencijom te osoba starije dobi bez
manifestnog oboljenja mozga u domeni receptivnog rječnika i kognitivnog funkcionisanja, a najizraženija razlika je između
ispitanika bez manifestnog oboljenja i ispitanika sa demencijom. Varijable: serijskog oduzimanja, standardiziranog
rezultata receptivnog testa rječnika, odgođenog prisjećanja, abstrakcije, orijentacije i vigilnosti uspješno diskriminiraju
starije osobe bez manifestnog oboljenja i sa moždanim udarom od starijih osoba sa demencijom i moždanim udarom i
demencijom. Rezultati multiple regresijske analize potvrdili su da su varijable kognitivnog funkcionisanja valjan prediktor
receptivnog rječnika (i obrnuto). Najviši pojedinačni doprinos daju varijable imenovanja, pažnje, apstrakcije i serijskog
oduzimanja. Takođe je utvrđeno da su anamnestičke varijable valjani prediktor receptivnog rječnika i kognitivnog
funkcionisanja. Najviši pojedinačni doprinos daju varijable koje opisuju stepen formalnog obrazovanja starijih osoba.

